
Løgtingið 

 

 

 

Uppskot til 

 

Løgtingslóg  

um 

stuðul til almannagagnligar felagsskapir og áhugafeløg í sambandi við COVID-19 

 

 

Nýtsluøkið 

 

§ 1. Løgtingslógin fevnir um 

almannagagnligar felagsskapir, hvørs 

almannagagnligu tiltøk eru avlýst ella 

nógv avmarkað vegna almennu tilmælini 

um fyribyrging av COVID-19. 

Stk. 2. Løgtingslógin fevnir eisini um 

almannagagnligar felagsskapir og 

áhugafeløg, sum fáa munandi part av 

sínum inntøkum frá hølisútleigan, og sum 

hava mist leiguinntøku vegna almennu 

tilmælini um fyribyrging av COVID-19. 

 

Almannagagnlig tiltøk 

 

§ 2. Stuðul kann veitast til tiltøk, sum eru 

almannagagnlig, har almenningurin hevur 

atgongd ella kann luttaka móti 

atgongugjaldi. 

 

§ 3. Til almannagagnligar felagsskapir, 

hvørs tiltøk sbrt. § 2 eru avlýst ella nógv 

avmarkað vegna almennu tilmælini um 

fyribyrging av COVID-19 í tíðarskeiðinum 

1. september 2020 til 30. apríl 2021, 

verður stuðul latin til at endurrinda mista 

inntøku. 

Stk. 2. Stuðulin sbrt. stk. 1 kann í mesta 

lagi vera 75% av mistu inntøkuni, men 

kann tó ongantíð vera meira enn 300.000 

kr. fyri hvønn felagsskap. Mista inntøkan 

verður útroknað við støði í miðal inntøkuni 

fyri árini 2019 og 2018, sum skal vera 

skjalprógvað og staðfest. 

Stk. 3. Er ikki gjørligt at rokna mistu 

inntøkuna sbrt. stk. 2, fær almannagagnligi 

felagsskapurin stuðul svarandi til 75% av 

skjalprógvaðum og staðfestum útreiðslum. 

Stk. 4. Stuðulin sbrt. stk. 1 er treytaður av, 

at avlýstu tiltøkini ikki verða hildin seinni í 

2021. 

Stk. 5. Harumframt er stuðul sbrt. stk. 1 

treytaður av, at metta inntøkan sbrt. stk. 2 

er í minsta lagi 30.000 kr. Er talan um ein 

felagsskap, ið hevur fleiri smærri tiltøk, 

skal inntøkan fyri tiltøkini tilsamans vera í 

minsta lagi 30.000 kr. 

 

Leiguinntøkur 

 

§ 4. Til almannagagnligar felagsskapir og 

áhugafeløg, sum fáa munandi part av 

sínum inntøkum frá hølisútleigan, og sum 

hava mist leiguinntøku vegna almennu 

tilmælini um fyribyrging av COVID-19, 

verður stuðul latin. 

Stk. 2. Stuðulin sbrt. stk. 1 kann í mesta 

lagi vera 75% av staðfestum og 

skjalprógvaðum tapi av mistari 

leiguinntøku í tíðarskeiðinum 1. september 

2020 til 30. apríl 2021, men kann tó 

ongantíð vera meira enn 80.000 kr. 

tilsamans fyri hvønn felagsskap. Mista 

leiguinntøkan verður útroknað við støði í 

miðal inntøkuni fyri árini 2019 og 2018, 

sum skal vera skjalprógvað og staðfest. 

 

Mótrokning 

 

§ 5. Hevur viðkomandi almannagagnligi 

felagsskapur ella áhugafelag fingið stuðul 

úr aðrari almennari stuðulsskipan, verður 

hesin stuðul mótroknaður stuðli sambært 

hesi løgtingslóg. 

 

 

Umsókn 

 

§ 6. Umsókn um stuðul skal latast inn í 

seinasta lagi 1. juni 2021. 

 

§ 7. Stuðul sambært hesi løgtingslóg er 

treytaður av neyðugari játtan á 

løgtingsfíggjarlógini ella aðrari játtanarlóg. 

Stk. 2. Eru fleiri almannagagnligir 

felagsskapir og áhugafeløg, ið hava rætt til 

stuðul, enn tøk játtan er til, lækkar stuðulin 

lutfalsliga. 

 

Eftirlit og afturrindan av stuðli 

 

§ 8. Landsstýrismaðurin ella ein 

stuðulsmyndugleiki sambært § 9 hevur 

eftirlit við, at ásetingarnar í løgtingslógini 

verða fylgdar, og at tey, ið fáa stuðul, lúka 

treytirnar í løgtingslógini. 

Stk. 2. Lýkur ein umsøkjari ikki longur 

treytirnar fyri at fáa stuðul, skal stuðulin 

heilt ella lutvíst rindast aftur. 

Stk. 3. Hevur ein umsøkjari í sambandi við 

umsókn um stuðul ikki givið røttu 

upplýsingar ella móti betri vitan av 

órøttum fingið stuðul, skal viðkomandi 

ella deyðsbúgv hansara gjalda aftur ta 

upphædd, sum er fingin av órøttum. 

 

Umsiting og kæra 

 

§ 9. Landsstýrismaðurin kann eftir avtalu 

við annan landsstýrismann leggja 

stuðulsumsitingina til ein myndugleika 

undir viðkomandi landsstýrismanni. 

Stk. 2. Leggur landsstýrismaðurin sínar 

heimildir eftir løgtingslógini til 

myndugleika undir landsstýrismanninum 

ella til myndugleika, sum hoyrir undir 

annan landsstýrismann, kunnu avgerðir, 

sum myndugleikin hevur tikið, ikki kærast 

til annan fyrisitingarligan myndugleika. 

 

Rættarvernd og innkrevjing 

 

§ 10. Stuðulin kann ikki vera fyri 

rættarsókn, fyrr enn hann er útgoldin. 

Avtala um flutning er útgjaldaranum 

óviðkomandi. 

 

§ 11. TAKS heintar inn ov nógv útgoldnan 

stuðul sambært hesi løgtingslóg. 

Stk. 2. Rindar umsøkjarin, sum hevur 

fingið stuðul sambært hesi løgtingslóg, 

ikki rættstundis, verður rentutilskriving 

framd. Rentutilskrivingin er 0,7% fyri 

hvønn byrjaðan mánað. Sama er galdandi 

fyri skuldskrivaða rentu. 

Stk. 3. Ov nógv útgoldin stuðul, ið er 

kravdur inn sambært stk. 1 og 2, og sum er 

fallin til gjaldingar, kann verða 

innheintaður við panting. TAKS fremur 

pantingina eftir reglunum fyri innkrevjing 

av skattum. 

Stk. 4. TAKS er eisini heimilað at 

innkrevja skuld og innkrevjingarkostnað 

sambært hesi løgtingslóg við at afturhalda 

í A-inntøku hjá teimum gjaldskyldugu 

sambært reglunum um hetta í løgtingslóg 

um landsskatt og kommunuskatt. 

Revsing 

 

§ 12. Uttan so, at størri revsing er 

uppiborin eftir aðrari lóggávu, verður 

revsaður við sekt tann, sum í sambandi við 

umsókn um stuðul letur villleiðandi 

upplýsingar ella dylur upplýsingar, sum 

hava týdning fyri avgerðina í málinum. 

Stk. 2. Revsiábyrgd kann verða áløgd 

løgfrøðiligum persónum eftir kapitli 5 í 

revsilógini. 

Gildiskoma o.a. 

 

§ 13. Henda løgtingslóg kemur í gildi 

dagin eftir, at hon er kunngjørd.  

Stk. 2. Landsstýrismaðurin kann seta 

løgtingslógina úr gildi við kunngerð. 

Almennar viðmerkingar 

Landsstýrismaðurin í uttanríkis- og mentamálum, Jenis av Rana, hevur lagt fram uppskot til 

løgtingslóg um stuðul til listafólk í sambandi við COVID-19 (lm. nr. 139/2020). Tað 

uppskotið fevnir ikki um almannagagnligar felagsskapir og áhugafeløg sum dansifeløg, 

skótar, summarlegur og annað, sum annars saman við m.a. listafólkum vórðu fevnd av fyrra 

hjálparpakkanum (løgtingslóg nr. 103 frá 25. juni 2020). 

Undir viðgerðini í Mentanarnevndini av løgtingsmáli nr. 139/2020 kom nevndin til ta 

niðurstøðu, at tað eisini er tørvur á einum hjálparpakka til almannagagnligar felagsskapir og 

áhugafeløg. Tí seta limirnir í Mentanarnevndini fram hetta uppskot um hjálparpakka. 

Við hesum uppskoti fáa almannagagnligir felagsskapir, hvørs almannagagnligu tiltøk eru 

avlýst ella nógv avmarkað vegna almennu tilmælini um fyribyrging av COVID-19 í 

tíðarskeiðinum 1. september 2020 til 30. apríl 2021 stuðul fyri mista inntøku. Eisini fáa 

almannagagnligir felagsskapir og áhugafeløg, sum fáa munandi part av sínum inntøkum frá 

hølisútleigan, og sum hava mist leiguinntøku vegna almennu tilmælini um fyribyrging av 

COVID-19 stuðul fyri ta mistu leiguinntøkuna í tíðarskeiðinum frá og við 1. september 2020 

til 30. apríl 2021. Sum dømi um áhugafeløg kunnu nevnast skótar og feløg, ið fáast við 

føroyskan dans. 

Ein samd Mentanarnevnd setir fram hetta uppskotið, og mælir hon tí til, at uppskotið eftir 1. 

viðgerð fer beinleiðis til 2. viðgerð. 

 

Avleiðingarnar av uppskotinum 

Við støði í tí, ið kom fram undir hoyringunum í Mentanarnevndini undir viðgerðini av 

løgtingsmáli nr. 139/2020, metir nevndin, at útreiðslurnar av hesum lógaruppskoti eru 1 mió. 

kr. Politisk avtala er tí fingin í lag um, at Fíggjarnevndin í sínum áliti í løgtingsmáli nr. 

141/2020 Uppskot til eykajáttanarløgtingslóg fyri apríl 2021 setir fram broytingaruppskot, har 

1 mió. kr. sett av til hesa skipan. 

 

Uppskotssetararnir meta ikki, at uppskotið fer at hava munandi meira umsiting við sær fyri 

TAKS enn tær, sum longu eru fevndar av uppskotinum um hjálparpakka til listafólk. 

 

 

Serligar viðmerkingar 

 

Til § 1 

Ásett verður, hvør kann søkja um stuðul sambært løgtingslógini. 

Almannagagnligir felagsskapir, hvørs almannagagnligu tiltøk eru avlýst ella nógv avmarkað 

vegna almennu tilmælini um fyribyrging av COVID-19 kunnu søkja um stuðul. Tað vil siga, 

at ein almannagagnligur felagsskapur, ið hevur eitt vinnuligt tiltak, ikki fær stuðul fyri tað 

tiltakið, um tað varð avlýst. 

Eisini kunnu almannagagnligir felagsskapir og áhugafeløg, sum fáa munandi part av sínum 

inntøkum frá hølisútleigan, og sum hava mist leiguinntøku vegna almennu tilmælini um 

fyribyrging av COVID-19, søkja um stuðul. Sum dømi um áhugafeløg kunnu nevnast skótar 

og feløg, ið fáast við føroyskan dans. 

Ítróttafeløg undir ítróttasambandi Føroya eru ikki umfatað av hesi løgtingslóg. 

Til § 2 

Ásetingin allýsir hugtakið “almannagagnligt tiltak” sbrt. hesi løgtingslóg. Talan er um eitt 

tiltak, sum fólk hava atgongd til ella kunnu luttaka ímóti gjaldi. Sum heild merkir hugtakið 

”almannagagnligt” nakað, ið gagnar almenninginum (í mun til vinnuligt, ið gagnar einum ella 

fleiri ávísum persónum). At tað gagnar almenninginum merkir ikki, at tað endiliga skal gagna 

samfelagnum sum heild, men einum breiðum skara av fólki. Talan er vanliga um ein 

felagsskap (forening), ið virkar innan eitt ávíst øki, eitt nú umhvørvisvernd, humanitert 

virksemi, listaligt virksemi, ítróttavirksemi, átrúnaðarligt virksemi o.s.fr. Í hesi løgtingslóg er 

hugtakið tó avmarkað nakað og fevnir ikki um ítróttalig tiltøk ella tiltøk. 

Sum dømi um tiltøk ið eru fevnd kunnu nevnast summarlegur, skótalegur o.l. Talan kann ikki 

vera um vinnuligt virksemi, og tað skal tí vera ein felagsskapur ella ein einstaklingur, ið 

fyriskipar tiltakið, sum ikki skal verða fyriskipað við vinningi fyri eyga. 

 

Til § 3 

Ásett verður, at almannagagnligur felagsskapur, hvørs tiltøk eru avlýst ella nógv avmarkað, 

kann fáa stuðul fyri mista inntøku. Stuðulin er avmarkaður til tiltøk, ið skuldu havt verið hildin 

í tíðarskeiðinum 1. september 2020 til 30. apríl 2021. Um eitt tiltak kortini verður hildið seinni 

í árinum, verður stuðul ikki latin fyri tað tiltakið. Stuðulin er 75% av mistu inntøkuni, men 

kann tó ongantíð vera meira enn 300.000 kr. fyri hvønn felagsskap. Fyri at meta um, hvussu 

stórur inntøkumissurin er, verður ein mett inntøka útroknað við støði í miðalinntøkuni fyri sama 

tíðarskeið árini 2019 og 2018. Um felagsskapurin ikki hevur mist alla inntøkuna, verður stuðul 

latin samsvarandi muninum á útroknaðu inntøkuni og staðfestu inntøkuni. Tiltøkini, ið fáa 

stuðul, skulu vera av einum ávísum vavi. Tí er ásett, at metta inntøkan í minsta lagi skal vera 

30.000 kr. Er talan um sama felagsskap, ið hevur fleiri smærri tiltøk, skal inntøkan fyri tiltøkini 

tilsamans vera í minsta lagi 30.000 kr.  

 

Til § 4 

Ásett verður, at almannagagnligir felagsskapir og áhugafeløg, sum fáa munandi part av sínum 

inntøkum frá hølisútleigan, og sum hava mist leiguinntøku vegna almennu tilmælini um 

fyribyrging av COVID-19, eisini kunnu søkja um stuðul eftir hesi løgtingslóg. Sum dømi um 

áhugafeløg kunnu nevnast skótar og feløg, ið fáast við føroyskan dans. Inntøkur frá útleigan av 

hølum eru í stóran mun grundarlagið undir virkseminum hjá hesum áhugafeløgum. 

Stuðulin kann í mesta lagi vera 75% av staðfestum og skjalprógvaðum tapi av mistari 

leiguinntøku í tíðarskeiðinum 1. september 2020 til 30. apríl 2021, men kann tó ongantíð vera 

meira enn 80.000 kr. tilsamans fyri hvønn felagsskap. 

Fyri at meta um, hvussu stór mista leiguinntøkan er, verður ein mett leiguinntøka útroknað við 

støði í miðal leiguinntøkuni fyri sama tíðarskeið árini 2019 og 2018. Um almannagagnligi 

felagsskapurin ella áhugafelagið ikki hevur mist alla leiguinntøkuna, verður stuðul latin 

samsvarandi muninum á útroknaðu leiguinntøkuni og staðfestu leiguinntøkuni. 

 

Til § 5 

Ásett verður, at um viðkomandi almannagagnligi felagsskapur ella áhugafelag fær stuðul úr 

aðrari almennari stuðulsskipan, verður stuðulin mótroknaður. Hugtakið “almenn 

stuðulsskipan” er ein stuðulsskipan, ið landsmyndugleikarnir hava sett í verk. 

 

Til § 6 

Ásett verður, at freistin at søkja um stuðul er 1. juni 2021. 

Til § 7 

Ásett verður, at stuðul sambært uppskotinum er treytaður av, at neyðug játtan er fingin til vegar. 

Tað merkir, at um játtanin ikki røkkur til allar stuðulsumsóknirnar, lækkar stuðulin lutfalsliga. 

 

Til § 8 

Ásett verður, at landsstýrismaðurin ella annar stuðulsmyndugleiki sbrt. § 9 hevur eftirlit við, 

at ásetingarnar í lógini verða fylgdar, og at tey, ið fáa stuðul, lúka treytirnar. 

Um ein umsøkjari, ið hevur fingið stuðul, ikki longur lýkur treytirnar, t.d. um eitt avlýst 

almannagagnligt tiltak kortini verður hildið í 2021, so skal stuðulin heilt ella lutvíst rindast 

aftur. Hetta er eisini galdandi um umsøkjari ikki hevur givið røttu upplýsingar ella móti betri 

vitan av órøttum hevur fingið stuðul. 

 

Til § 9 

Landsstýrismanninum verður heimilað at leggja umsitingina av stuðli sbrt. hesi løgtingslóg til 

annan myndugleika, tá avtala er gjørd við landsstýrismannin, ið varðar av viðkomandi 

myndugleika. Ger landsstýrismaðurin tað, er ásett, at avgerðir um stuðul ikki kunnu kærast til 

annan fyrisitingarligan myndugleika. Hetta er sama støða, sum er galdandi, um so er, at 

landsstýrismaðurin velur at umsita stuðulin sjálvur heldur enn at leggja hann til annan 

myndugleika at umsita. 

 

Til § 10 

Ásett verður, at stuðulin ikki kann vera fyri rættarsókn, fyrr enn hann er útgoldin. Avtala um 

flutning er útgjaldaranum óviðkomandi. Samsvarandi áseting er í § 5 í løgtingslóg nr. 103 frá 

25. juni 2020 um stuðul til listafólk, tónleikafestivalar, almannagagnligar felagsskapir o.o. í 

sambandi við COVID-19. 

 

Til § 11 

Ásett verður, at TAKS krevur inn ov nógv útgoldnan stuðul eftir hesi lóg. Eisini verður skotið 

upp, at rindar tann, sum hevur móttikið stuðul, ikki rættstundis, verður rentutilskriving framd. 

Rentutilskrivingin er 0,7% fyri hvønn byrjaðan mánað. Sama er galdandi fyri skuldskrivaða 

rentu. Ov nógv útgoldin stuðul, ið er kravdur inn, ið er fallin til gjaldingar, kann verða 

innkravdur við panting. TAKS fremur pantingina eftir reglunum fyri innkrevjing av skattum. 

Eftir uppskotinum verður TAKS heimilað at innkrevja skuld og innkrevjingarkostnað við at 

afturhalda í A-inntøku hjá teimum gjaldsskyldugu sambært reglunum um hetta í løgtingslóg 

um landsskatt og kommunuskatt. Talan er um víðgongt inntriv, men hildið verður ikki, at hetta 

er ein trupulleiki. Tað er í tveimum førum, at stuðulin skal gjaldast aftur: 1) Tá umsøkjari ikki 

longur lýkur treytirnar um stuðul ella 2) tá viðkomandi umsøkjari hevur fingið sekt fyri brot á 

§ 12. Í hvørgum føri verður hildið, at talan kann verða um próvligar avbjóðingar, ið áttu at ført 

við sær eina meira avmarkaða heimild. 

 

Til § 12 

Ásett verður, at uttan so, at størri revsing er uppiborin eftir aðrari lóggávu, verður revsaður 

við sekt tann, sum í sambandi við umsókn um stuðul letur villleiðandi upplýsingar ella dylur 

upplýsingar, sum hava týdning fyri avgerðina í málinum. 

Tað kann verða álagt løgfrøðiligum persónum revsiábyrgd eftir kapitli 5 í revsilógini. 

 

Til § 13 

Áseting um gildiskomu. Heimilað verður landsstýrismanninum at seta løgtingslógina úr gildi 

við kunngerð. Orsøkin er, at talan er um løgtingslóg, ið bert er viðkomandi í einum 

avmarkaðum tíðarskeiði. Av tí at tað ikki er heilt greitt, nær TAKS væntandi verður liðugt við 

viðgerðina av øllum umsóknunum, er trupult at seta neyva dagfesting á, nær løgtingslógin skal 

fara úr gildi. Tí verður heimilað landsstýrismanninum at seta løgtingslógina úr gildi við 

kunngerð. 

 

 

 

 

Á Løgtingi, 26. apríl 2021 

